NEC yakiriye Komiseri Musonera Gaspard inashimira bane bagiye mu kiruhuko cy’izabukuru .
Kuwa gatanu tariki 13 Gashyantare 2026 muri Komisiyo y’Igihugu y’Amatora (NEC) habereye umuhango wo kwakira Komiseri mushya uherutse kurahira Bwana Musonera Gaspard inashimira abakozi bane baherutse kujya mu kiruhuko cy’izabukuru.
Ni mu muhango wabereye ku cyicaro gikuru cya NEC, aho nyuma y’inama y’abakozi ya buri gihembwe, yahuje abakozi bakorera ku cyicaro gikuru n’abakorera mu Ntara babanje kurebera hamwe aho gahunda y’ibikorwa bya Komisiyo by’umwaka wa 2025/2026 igeze ishyirwa mu bikorwa. Basanze bigenda neza muri rusange.
Kwakira Komiseri no gushimira
Igice cya kabiri cy’inama kibanze ku muhango wo kwakira ku mugaragaro Bwana Musonera Gaspard, uheruka kurahira imbere ya Perezida w’urukiko rw’ikirenga  ku mirimo mishya yo kuba Komiseri muri Komisiyo y’igihugu y’amatora, nyuma yo gushyirwa muri uwo mwanya n’inama y’abaminisitiri yo ku itariki 28 Mutarama 2026.
‘..Turakwakiriye ku mugaragaro mu muryango wa NEC...’
Mu ijambo Perezida wa Komisiyo y’Igihugu y’amatora Madamu Oda Gasinzigwa yavuze muri uwo muhango, yakiriye ku mugaragaro Komiseri mushya mu muryango mugari wa NEC, anamwifuriza ikaze. Yamwijeje ubufatanye n’imikoranire myiza, amugaragariza n’icyizere cy’amaboko mashya azanye muri Komisiyo y’igihugu y’amatora.
Hakurikiyeho gushimira abakozi bane (4) bagiye mu kiruhuko cy’izabukuru muri uyu mwaka. Abo ni 
- Madamu Mukarurangwa Immaculee wari Umunyamabanga  shingwabikorwa wungirije, (Deputy ES)
- Bwana Kalimunda Djamada, wari Umuhuzabikorwa w’amatora mu Ntara y’Iburengerazuba 
- Bwana Kwitonda Jean Baptiste, wari ushinzwe Igenamigambi, na 
- Bwana Gakwisi Leonidas, wari ushinzwe amatora mu turere twa Nyanza na Ruhango.
‘...Bagenzi bacu mwarakoze gukorera igihugu cyanyu....ubwitange bwanyu bwatumye NEC igera ku nshingano zayo."

Mu ijambo ryo kubashimira, Perezida wa Komisiyo yagize ati: ‘ Bagenzi bacu mwarakoze gukorera igihugu cyanyu....ubwitange bwanyu bwatumye NEC igera ku nshingano zayo."
Yabashimiye cyane ubwitange n’umurava bagaragaje mu kazi bari bashinzwe, abifuriza guwukomeza aho bazaba bari hose.
Uyu muhango wasojwe no gusabana n’itangwa ry’impano nk’urwibutso ku mirimo itandukanye bakoreye Komisiyo y’Igihugu y’amatora.
